
PRESENTACIÓN

O autor da presente publicación, nun excelente traballo, pon, unha vez máis, a
disposición de tódolos profesionais do ensino, en xeral, e dos equipos directivos e
profesores, en particular, unha serie de cuestións de extraordinaria actualidade e dunha
transcendencia indiscutible na organización e funcionamento dos centros docentes,
facilitándolle-lo acceso, uso e coñecemento da sempre complexa e, moitas veces, confusa
lexislación educativa.

Venancio Graña Martínez, mestre, con corenta anos de experiencia docente, autor de
diversas obras de lexislación, ó longo dos trinta capítulos de que se compón esta obra,
realiza un encomiable traballo que permite anticipar que o Manual Lexislativo do Ensino non
Universitario Galego vai ser, sen dúbida, un dos libros de consulta básico para tódolos
sectores educativos da Comunidade Autónoma de Galicia.

Os que dende hai anos nos dedicamos a traballar no ámbito educativo, somos conscientes
do gran esforzo que tivo que realiza-lo autor para seleccionar, organizar e ofrecer tal
cantidade de información referida ó amplo espectro do ensino non universitario galego.
Elaborar un libro destas características non é unha tarefa doada; só poden levalo a cabo
persoas como o autor que, xunto a unha dedicación de moitas horas dificilmente
cuantificables, demostran unha gran preparación en administración, organización e
lexislación educativa e, ó mesmo tempo, cun amplo e práctico coñecemento do
funcionamento interno dos centros, froito dunha dilatada experiencia como profesor e do
exercicio no desempeño da función directiva.

É unha novidade, e constitúe todo un acerto, a incorporación das novas tecnoloxías ó
conxunto da obra. O “CD-ROM” que acompaña ó libro e a “páxina web”, que o autor pon a
disposición dos usuarios, fan posible dispoñer dun áxil acceso á gran cantidade de
información e, ó mesmo tempo, tela constantemente actualizada. Penso que as dotacións
informáticas proporcionadas ós centros pola Consellería de Educación e Ordenación
Universitaria van facilita-lo uso destas ferramentas que, cada vez máis, veñen a ser
necesarias e imprescindibles na organización escolar.

Teño a absoluta convicción de que este libro vai resultar un instrumento valioso para tódolos
que estamos implicados na difícil e apaixonante tarefa de organizar e traballar polo ensino,
ben sexa dende os propios centros, ou ben dende a organización e funcionamento da propia
administración educativa.

Celso Currás Fernández
Conselleiro de Educación e Ordenación Universitaria

INTRODUCCIÓN

No ano 1992 publicouse a primeira edición do MANUAL LEXISLATIVO DO ENSINO
BÁSICO EN GALICIA (libros amarelos) que recollían a lexislación que afectaba naquel
momento ós centros de EXB/Infantil/Primaria. Posteriormente, no ano 1995, saíu a luz
pública a segunda edición, completada máis tarde no ano 1997 cun apéndice (libros azuis)
que recompilaban, ademais da normativa vixente de infantil/primaria, a doutros niveis
educativos, aínda que sen a pretensión de querer presentar toda a lexislación que entón
afectaba á ensinanza non universitaria galega.

A gran aceptación que tivo a segunda edición e o seu apéndice –incluso nos centros
de ensino secundario para os que en principio non estaba pensada a obra– é o motivo de
que coa publicación desta terceira edición, se presente agora unha compilación moito máis
ambiciosa, pois este novo traballo pretende abarcar o máis exhaustivamente posible todo
o ensino non universitario galego, o que xustifica a modificación na súa nova denominación:
MANUAL LEXISLATIVO DO ENSINO NON UNIVERSITARIO GALEGO.

Importa sinalar que un dos principais aspectos que o lector deberá ter en conta é a
temporalidade de calquera obra lexislativa, unha temporalidade forzosa á que obriga o propio
carácter temporal das leis e do seu desenvolvemento. O tempo transcorrido dende a
publicación do apéndice (1997), é xustificación máis que suficiente para publicar esta terceira
edición na que se revisa e actualiza a lexislación que máis pode interesar ós centros
docentes e persoas interesadas no eido da lexislación educativa. 

Segue a ser intención do autor deste libro a non emisión de xuízos de valor, senón,
simplemente, a de reflectir da maneira máis práctica posible os resumos e textos legais
fundamentais que, dunha ou doutra forma, tenden a regula-las relacións entre os distintos
sectores que interveñen na comunidade educativa. Aínda que nesta obra hai algúns
pequenos cambios na presentación dos seus capítulos, mantense basicamente a estructura
da edición anterior. Os capítulos continúan a estar organizados nos tres grandes apartados
xa ben coñecidos: Lexislación Básica, Lexislación Complementaria e Textos Legais.
Estes, a súa vez, de se-lo caso, seguen a figurar como textos refundidos, co que se facilita
a súa lectura e comprensión.

Como gran novidade da obra figura o acompañamento dun CD-ROM con ampla
cantidade de información, información que, trasladada a soporte papel, supoñería 10 tomos
máis como o que o lector ten agora nas súas mans. O libro, ademais de ter entidade propia,
ven a ser como un vademecum lexislativo, está plenamente interrelacionado co CD-ROM
que, dado o seu fácil manexo, non é necesario ter coñecementos de informática para a súa
utilización. A concepción da obra responde ó desexo de presentar unha publicación con
grande contido lexislativo e, ó mesmo tempo, que sexa práctica, áxil e de fácil manexo. 

Outra novidade, e non menos importante, é a posibilidade de consulta-la páxina web
http://www.xente.mundo-r.com/LexislacionEducativa, dende a que se poderá acceder á nova
normativa que vaia saíndo, incluída, de se-lo caso, a publicación refundida dos textos legais
que o requiran, garantindo deste xeito, en certa medida, a permanente actualización da obra.

As fontes de información seguen a ser todas aquelas que conforman a organización
do ensino non universitario galego. Está, por unha parte, o Boletín Oficial do Estado que é
o medio que facilita a información da lexislación de carácter básico que é de obrigado
cumprimento en todo o territorio nacional. Por outra, o Diario Oficial de Galicia, a máis
importante fonte de información da obra, que proporciona a lexislación propia da nosa
Comunidade Autónoma; e, aínda que menos coñecida pero de gran interese, está a
información derivada das instruccións e circulares propias da Administración educativa, así
como de sentencias e comentarios de revistas profesionais, que completan e facilitan a
comprensión e mellor coñecemento dos temas.

Os textos séguense a editar, indistintamente, en lingua galega e/ou en lingua castelá,
respectando en todo caso a súa forma orixinal de publicación, co que se pretende garantir
e asegura-la máxima fidelidade na lectura e interpretación dos mesmos. 

Tal como se indicaba nas edicións anteriores, a lexislación educativa xorde para
ordenar e dirixir todo o proceso de ensino-aprendizaxe. Constitúe pois un elemento
necesario e indispensable na organización da actividade académica, sendo polo que, o seu
coñecemento e debida aplicación, é unha necesidade tanto para o desenvolvemento eficaz
da función docente como para garanti-lo bo funcionamento dos centros docentes. Segue
sendo, pois, desexo prioritario do autor que o presente libro sirva para facilita-lo
desenvolvemento da actividade educativa nos seus distintos ámbitos e, de conseguilo,
sentiríase unha vez máis moi satisfeito e daría por ben empregado todo o tempo dedicado
ó traballo.

Pido benevolencia e comprensión por se algún dos aspectos que se tratan nos
diversos capítulos queda incompleto. Son consciente de que ningunha obra humana é
perfecta pero quen teña a bondade de ler este libro pode te-la seguridade que puxen toda
a ilusión para que as lagoas sexan mínimas. Agradezo a tódolos que me fixeron
observacións e suxerencias para mellora-la presente publicación e confío, coa colaboración
de todos, en poder seguir perfeccionando o traballo cara a unha próxima edición. 

A Coruña, 12 de decembro de 2002
Venancio Graña Martínez

PLAN XERAL DA OBRA

O "MANUAL LEXISLATIVO DO ENSINO NON UNIVERSITARIO GALEGO", na súa
terceira edición, estructúrase en trinta capítulos, un sumario, dous índices (temático-xeral e
analítico) situados ó principio e final do libro respectivamente, co acompañamento dun CD-
ROM.

O contido de cada capítulo, para unha mellor organización e facilidade de búsqueda,
preséntanse estructurado en tres grandes apartados:

I. Lexislación Básica
II. Lexislación Complementaria
III. Textos Legais

O apartado de Lexislación Básica presenta, en forma de resumos, as disposicións
fundamentais e de máis frecuente uso. É, en xeral, a sección de maior interese e a primeira
que se debe consultar. A maioría dos resumos levan a paxinación ou, no seu caso, a
referencia do CD-ROM onde se atopan as disposicións que se citan.

O apartado de Lexislación Complementaria presenta, como o seu mesmo nome
indica, aqueles resumos das disposicións que se estiman de menor interese e serve para
acadar unha mellor contextualización dos temas.

No apartado de Textos Legais inclúense as disposicións máis importantes e, en
xeral, de maior frecuente consulta. Para unha mellor identificación, van introducidas na súa
cabeceira por unha breve denominación que sintetiza o seu contido.

No CD-ROM recóllese a lexislación que o autor estimou máis conveniente en base
ós seguintes criterios:

a) Textos legais moi extensos que, de figurar no libro, ocuparían moitas páxinas co
que a obra tería que ter varios tomos, deixando de ser un traballo áxil e de fácil manexo.
Como exemplo característico deste tipo de lexislación podemos cita-los currículos das
distintas etapas e modalidades educativas.

b) Textos que, en xeral, se consideran de menor frecuente consulta.

c) Resumos e referencias lexislativas propias da Comunidade Autónoma dende que
a mesma exerce competencias educativas. Quen desexe coñece-la evolución e historia da
lexislación educativa galega poderá atopar ampla información neste soporte informático. Nel
recóllese grande cantidade de normativa, tanto a de tipo temporal como a que, estando en
vigor no seu día e agora derrogada, pode interesar ó lector investigador e curioso. 

Para acceder ós documentos incluídos no CD-ROM (presentados en formato PDF)
é necesario ter previamente instalado o visor correspondente (Acrobat ReaderTM). De non
dispoñer deste programa, pode instalar o que se xunta no propio CD-ROM ou conectarse a
Internet para descarga-la última versión gratis dispoñible.

A selección dunha determinada disposición no CD-ROM faise mediante un «clic» co
rato sobre o oportuno número de serie (as dúas primeiras cifras da referencia facilitada)
seguido dun segundo “clic” sobre a referencia completa correspondente a disposición que
se desexa visualizar.

O libro incorpora, ademais dun sumario de capítulos, dous amplos índices, temático-
xeral ó principio e analítico ó final, que sen dúbida facilitarán a búsqueda rápida do que en
cada caso interese.

Para dispoñer de información actualizada a partir da data de publicación da obra,
véxase a páxina web http://www.xente.mundo-r.com/LexislacionEducativa.

A Coruña, 12 de decembro de 2002
O AUTOR.

